
…/2019 DEKRETUA, EUSKAL AUTONOMIA ERKIDEGOKO LANGILEEN KONTZILIAZIO-BAIMENAK PAREKATZEARI BURUZKOA.

2019ko ekainaren 12an, Euskal Autonomia Erkidegoko Administrazioaren Negoziazio Mahai Orokorraren bilerarako deia egin zen. Negoziazioaren gai-zerrendaren bigarren puntua guraso-baimenak parekatzeko proposamena negoziatzea zen, helburutzat hartuta kontziliazio-arloan indarrean zeuden baimenen iraupena parekatzea. Bileran, Euskal Autonomia Erkidegoko Administrazioak eta sindikatuek parte hartu zuten, baina ez zuten inolako akordiorik lortu.

Administrazioaren borondatea da behar diren neurriak hartzea seme-alaben zaintzan gurasoen arteko erantzunkidetasuna bermatzeko, bai jaiotzen direnean, bai adopzioan, harreran edo adopzio-helburuko zaintzan, bai eta adingabeek beren gurasoaren edo gurasoen arreta jasotzeko duten eskubidea bermatzeko ere. Hori horrela, alde bakarrez erabaki zen proposamen hori gauzatzea Gobernu Kontseiluaren erabaki honen bidez. Hala, Gobernu Kontseiluak 2019ko irailaren 17an egindako bileran, Funtzio Publikoaren Sailburuordetzak kontziliazio-baimenak parekatzeko egindako proposamena behin-behinean onartu zen, eta gerora dekretu bidez arautuko zela xedatu zen.

Horren ondorioz, Euskadiko Aholku Batzorde Juridikoari entzun ondoren, Gobernantza Publiko eta Autogobernuko sailburuaren proposamenez, eta Gobernu Kontseiluak … … (e) an egindako bilkuran proposamena aztertu eta onartu ondoren, hau

XEDATZEN DUT:


Lehenengo artikulua.- Aplikazio-eremua

Dekretu hau Euskal Autonomia Erkidegoko Administrazioaren Negoziazio Mahai Orokorrean ordezkatuta dauden langileei aplikatuko zaie, betiere jarraian aipatzen diren negoziazio-eremu sektorialei badagozkie:
· Administrazio Orokorreko eta haren erakunde autonomoetako funtzionarioak.
· Euskal Autonomia Erkidegoko unibertsitateaz kanpoko irakasle funtzionarioak.
· Ertzaintzako langileak.
· Osakidetza-Euskal Osasun Zerbitzuko langileak.
· Euskal Autonomia Erkidegoko Justizia Administrazioko funtzionarioak, aplikagarri zaien araudiaren esparruan.
· Administrazio Orokorreko eta haren erakunde autonomoetako lan-kontratuko langileak.
· Hezkuntza Saileko lan-kontratuko irakasle eta hezitzaileak.
· Hezkuntza Saileko lan-kontratuko langileak.
· Hezkuntza Sailaren mendeko erlijioko lan-kontratuko langileak.
· Segurtasun Saileko eta Polizia eta Larrialdietako Euskal Akademiako lan-kontratuko langileak.

Bigarren artikulua.- Xedea

Baimen hauek parekatzea: jaiotzagatik ama biologikoarentzat, adopzio-, adopziorako zaintza- edo harrera-kasuetarako ematen diren baimenak eta ama biologikoa ez den gurasoarentzat jaiotza-, adopziorako zaintza- edo harrera-kasuetarako ematen diren baimenak; honela parekatuko dira: 
Adingabearen gurasoek, diren sexukoak direla, 18 asteko baimenerako eskubidea izango dute jaiotza-, adopzio-, adopziorako zaintza- edo harrera-kasuetarako, enplegu publikoaren oinarrizko arauetan edo lan-arauetan ezarritakoaren arabera. Baimen hori beste bi astez luzatuko da, haur bakoitzeko, jaiotako, adoptatutako edo harrerako haurrak bi edo gehiago badira. Era berean, adingabeak desgaitasunen bat badu, beste bi astez luzatuko da baimena. Baimen horiek besterenezinak izango dira.

Guraso bakarreko familietan dauden gurasoen kasuan, baimena 24 astekoa izango da.

Ondorioz, aldatuta geratzen dira Euskal Autonomia Erkidegoko Administrazioaren zerbitzura diharduten langileen lan-baldintzak arautzen dituzten akordio eta hitzarmen kolektiboak.

Hirugarren artikulua.- EAEko sektore publikora hedatzea

Parekatze hori, negoziazio kolektiboaren ondoren, Euskal Autonomia Erkidegoko zuzenbide pribatuko erakunde publikoen, sozietate publikoen, fundazio publikoen eta sektore publikoko partzuergoen eremura hedatu ahal izango da. Horretarako, Lan Harremanen Zuzendaritzaren nahitaezko txostena beharko da.

AZKEN XEDAPENAK

Lehenengoa. – Dekretu hau garatzea.

Funtzio Publikoko sailburuordeari ahalmena ematen zaio dekretu hau eraginkorra izan dadin beharrezkoak izan daitezkeen alderdi osagarriak garatzeko.

[bookmark: _GoBack]Bigarrena.-  Dekretu hau 2019ko irailaren 1etik aurrera gertatzen diren kasuetan aplikatuko da, guraso bakarreko familietan dauden gurasoen kasuan izan ezik, kasu horietan 2020ko urtarrilaren 1etik aurrera aplikatuko baita.

